
   Вунсаккăрти çулпа

   Михаил Захаров | Сăвă

   Эп яшлăх илемне курман.

Аса илӳ питех ман çук.

Вунсаккăрти шăпасам ман

Пуçланчĕ вăрçă аснă чух.



Хаяр вут хыпрĕ уй-хире,

Хуласене те ялсене.

Парне — винтовкăччĕ пире,

Вунсаккăрти ачасене.



Кайма пулмарĕ çырлана,

Сасартăк тĕксĕмленчĕ кун.

Янратрĕ бомба таврана,

Çырмасенче юхтарчĕ юн.



Асра пĕтми йĕр юлчĕ ман:

Вунсаккăрти чĕре вăл — вут

Пуçне чăркать те бинтпалан

Вăрçа кĕрет çын тепĕр хут.



Шăвать вăл пăрлă тумхахпа,

Тăшман вутне пăхмасăрах.

Чупать вăл чуллă сукмакпа

Ӳке-ӳке, тăра-тăра.



Тăшман хăрушă та хаяр,

Çĕнтернĕскер Европăна.

Унла вăрçмашкăн çăмăл мар,

Çапах кĕтет «капут» ăна!

  